
Iesu yn Llyfr Datguddiad
Iesu yn y canol.
(Datguddiad 21)
Gwraig yr Oen yn ymddangos

Yna dyma un o'r saith angel oedd yn dal y powlenni llawn o'r saith pla olaf yn dod ata i a dweud, “Tyrd, a gwna i ddangos y briodferch i ti, sef gwraig yr Oen.” (Datguddiad 21:9)
Sylwa sut mae’r disgrifiad wedi newid – nid dyweddi na phriodferch, ond gwraig. Mae nhw wedi priodi. Priodas ydy’r berthynas agosa sy’n bosib rhwng dau berson, ble mae dau yn dod yn un o flaen Duw. Dyma’r berthynas sy’n cael ei ddefnyddio i ddisgrifio yr agosatrwydd rhwng Crist a’i bobl.  
Mewn priodas mae dau yn dod yn un – a dyna’r darlun sy’n cael ei ddefnyddio amdanon ni, yn cael cymryd enw’r Oen. Rydyn ni’n cael dweud mai Ef yw’n priod ni a’n Harglwydd. Dyma’r gŵr perffaith, dyma’r un sy’n siwtio’n heneidiau ni yn well na dim arall. Dyma’r un fydd yn gallu’n bodloni ni’n llawn a’n llenwi ni â’i gariad.

Wrth edrych ar y ddinas yn y darlun, mae’r Oen yn ganolog – Iesu sy’n bwysig. Fe welwn ni mai

enwau deuddeg cynrychiolydd yr Oen (apostolion Iesu) sydd ar gerrig sylfaen y ddinas,

Roedd gan wal y ddinas ddeuddeg carreg sylfaen, ac roedd enwau deuddeg cynrychiolydd yr Oen wedi eu hysgrifennu ar y rheiny.  (Datguddiad 21:14) 
Iesu wnaeth eu gosod yn eu lle – fe wnaeth eu galw nhw, a’u dewis nhw. Roedden nhw i gyd wedi credu ynddo a’i ddilyn. A dyna sut mae pob Cristion yn cael ei ychwanegu i’r deyrnas hefyd, 

Felly wrth i chi glosio at yr Arglwydd  dych chi fel cerrig sy’n fyw ac yn anadlu, ac mae Duw yn eich defnyddio chi i adeiladu ei ‘deml’ ysbrydol. (1 Pedr 2:5)
Cristnogion ydy’r ‘cerrig byw’ mae Duw yn gallu eu defnyddio i wneud ei waith ar y ddaear. Heb yr Oen does dim nefoedd i ni o gwbl .
Duw a’r Oen yw’r deml yn y nef,
Doedd dim teml i'w gweld yn y ddinas, am bod yr Arglwydd Dduw Hollalluog a'r Oen yno, fel teml. 23 Does dim angen golau haul na lleuad yn y ddinas chwaith, am fod ysblander Duw ei hun yn ei goleuo hi, a'r Oen fel lamp yn ei goleuo hi.24 (Datguddiad 21:22-24)
Yn yr Hen Destament roedd yr Iddewon yn addoli Duw mewn teml fawr, hardd – ac roedd hyn yn help iddyn nhw i gofio pa mor nerthol a gogoneddus oedd Duw; ond fydd dim agen teml yn y nefoedd, oherwydd bydd Iesu yno, yn ei holl ogoniant, a bydd pob Cristion yn ei weld â’i lygaid ei hun. Iesu fydd y lamp fydd yn goleuo’r nefoedd, a bydd popeth yno yn olau. Bryd hynny, bydd popeth sy’n ddirgelwch i ni ar hyn o bryd yn dod yn gwbl glir, oherwydd y goleuni nefol yma.

